
Ղեկավարվելով «Նորմատիվ իրավական ակտերի մասին» Հայաստանի Հանրապետության օրենքի 33-րդ հոդվածով ու 34-րդ հոդվածի 1-ին մասով՝ Հայաստանի Հանրապետության կառավարությունը որոշում է. 
1. Հայաստանի Հանրապետության կառավարության 2020 թվականի օգոստոսի 13-ի «Կորոնավիրուսի տնտեսական հետևանքների չեզոքացման քսաներեքերորդ միջոցառումը հաստատելու մասին» N 1358-Լ որոշման (այսուհետ` Որոշում) 1-ին կետի 1-ին ենթակետով հաստատված հավելվածում (այսուհետ` Հավելված 1) կատարել հետևյալ փոփոխությունները և լրացումները.
1) Հավելված 1-ի 4-րդ կետի 3-րդ ենթակետի վերջին պարբերության երկրորդ նախադասության «աջակցության ամսվան նախորդող ավարտված եռամսյակի ընթացքում» բառերը փոխարինել «2020 թվականի առաջին եռամսյակի ընթացքում» բառերով։
2) Հավելված 1-ի 4-րդ կետի 3-րդ ենթակետի վերջին պարբերությունից հետո լրացնել նոր պարբերություն հետևյալ բովանդակությամբ.
«Ընդ որում, սույն հավելվածի 2-րդ կետի 1-ին ենթակետով սահմանված գործունեության տեսակներից տվյալ շահառուի իրացման շրջանառությունը հաշվարկելիս հանրային սննդի կազմակերպման գործունեության մասով հաշվի չի առնվում Հայաստանի Հանրապետության  պաշտպանության նախարարությանը դուրս գրված հաշվարկային փաստաթղթերով արտացոլված իրացման շրջանառությունը:»
3) Հավելվածի 5-րդ կետի 3-րդ ենթակետը ուժը կորցրած ճանաչել:
4) Հավելված 1-ը լրացնել նոր` 5.1 կետով հետևյալ բովանդակությամբ.
	«5.1 Սույն կարգի 2-րդ կետի 1-ին ենթակետով սահմանված տնտեսական գործունեության որևէ ոլորտ դադարում է համարվել միջոցառման իմաստով աջակցության ենթակա ոլորտ, եթե աջակցության ամսվան անմիջապես նախորդող ավարտված եռամսյակի ընթացքում բոլոր տնտեսվարող սուբյեկտների (սույն կարգի 1-ին կետի 2-րդ ենթակետի 1-ին պարբերության համաձայն որոշված) համապատասխան ոլորտում արտացոլված իրացման շրջանառությունները (հանրային սննդի կազմակերպման գործունեության մասով հաշվի չի առնվում Հայաստանի Հանրապետության  պաշտպանության նախարարությանը դուրս գրված հաշվարկային փաստաթղթերով արտացոլված իրացման շրջանառությունը) գերազանցել են նախորդ տարվա նույն եռամսյակի՝ համապատասխան ոլորտի իրացման շրջանառությունների 70%-ը: Ընդ որում. 
	1) Ընդհանուր հարկման ռեժիմում գործունեություն իրականացնող տնտեսվարող սուբյեկտների 2019 թվականի որևէ եռամսյակի համապատասխան ոլորտի իրացման շրջանառությունը որոշվում է` հիմք ընդունելով շահութահարկի տարեկան հաշվարկում արտացոլված տնտեսական գործունեության ոլորտը և կշիռը:
	2) Շրջանառության հարկի հարկման ռեժիմում գործունեություն իրականացնող տնտեսվարող սուբյեկտների 2019 թվականի որևէ եռամսյակի համապատասխան ոլորտի իրացման շրջանառությունը որոշվում է` հիմք ընդունելով շրջանառության հարկի հաշվարկում արտացոլված տնտեսական գործունեության ոլորտը և կշիռը:
	3) Ընտանեկան ձեռնարկատիրության հարկման ռեժիմում գործունեություն իրականացնող տնտեսվարող սուբյեկտների 2019 թվականի որևէ եռամսյակի իրացման շրջանառությունը որոշվում է տարեկան հաշվետվությամբ արտացոլված իրացման շրջանառության 1/4-րդի չափով, իսկ համապատասխան ոլորտի իրացման շրջանառությունը` հիմք ընդունելով տվյալ հաշվետվությամբ արտացոլված տնտեսական գործունեության ոլորտը և կշիռը:
	4) Տնտեսվարող սուբյեկտների 2020 թվականի որևէ եռամսյակի համապատասխան ոլորտի իրացման շրջանառությունը որոշվում է` հիմք ընդունելով համապատասխան հաշվետու ժամանակաշրջանի համար ներկայացված ավելացված արժեքի հարկի և ակցիզային հարկի միասնական հաշվարկներով և (կամ) շրջանառության հարկի հաշվարկներով արտացոլված տնտեսական գործունեության ոլորտը և կշիռը:
	Սույն կետով սահմանված ոլորտային իրացման շրջանառությունների համեմատությունը առաջին անգամ իրականացվում է 2020 թվականի 3-րդ և 4-րդ եռամսյակների իրացման շրջանառությունները դիտարկելիս։»:
5) Հավելված 1-ի 6-րդ կետը լրացնել նոր պարբերությամբ` հետևյալ բովանդակությամբ.
	«Սույն կարգի իմաստով` 2019 թվականի շահութահարկի հարկային հաշվարկ և (կամ) ընտանեկան ձեռնարկատիրության հարկման ռեժիմում գործունեություն իրականացնող տնտեսվարող սուբյեկտների տարեկան հաշվետվություն է համարվում մինչև 2020 թվականի հուլիսի 31-ը ներառյալ հարկային մարմին ներկայացված համապատասխան հաշվետու ժամանակաշրջանի հարկային հաշվարկները:»:
	2. Որոշման 1-ին կետի 2-րդ ենթակետով հաստատված հավելվածի 2-րդ կետի 1-ին պարբերությունը շարադրել հետևյալ խմբագրությամբ.
 «2. Տնտեսավարող սուբյեկտների կողմից օրենքով սահմանված կարգով՝ աջակցության ամսվա համար եկամտային հարկի և սոցիալական վճարի ամսական հաշվարկ ներկայացվելուց հետո, ոչ ուշ քան այդ հաշվարկը ներկայացնելու ամսվան հաջորդող ամսվա առաջին աշխատանքային օրը, տնտեսավարող սուբյեկտը հարկային մարմնի հաշվետվությունների ներկայացման էլեկտրոնային համակարգից իր անձնական էջին ստանում է ծանուցում` միջոցառման շահառու հանդիսանալու վերաբերյալ, եթե համապատասխանում է սույն միջոցառմամբ սահմանված չափանիշերին։»
	3. Սույն որոշման դրույթները կիրառվում են նաև այն շահառուների նկատմամբ, որոնց 2020 թվականի հուլիս ամսվա համար հաշվարկվող աջակցության գործակիցը Հայաստանի Հանրապետության կառավարության 2020 թվականի օգոստոսի 13-ի N 1358-Լ որոշմամբ սահմանված պայմաններով զրո է։
	4.	Սույն որոշումն ուժի մեջ է մտնում հրապարակվելուց հետո և կիրառվում է 2020 թվականի օգոստոսի 13-ի որոշման N 1358-Լ որոշման ուժի մեջ մտնելուց հետո ծագած հարաբերություների նկատմամբ:

Հայաստանի Հանրապետության
վարչապետ	                                                                        Ն. Փաշինյան

             2020թ. 
                  Երևան	  










ՀԻՄՆԱՎՈՐՈՒՄ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՕԳՈՍՏՈՍԻ 13-Ի  «ԿՈՐՈՆԱՎԻՐՈՒՍԻ ՏՆՏԵՍԱԿԱՆ ՀԵՏևԱՆՔՆԵՐԻ ՉԵԶՈՔԱՑՄԱՆ ՔՍԱՆԵՐԵՔԵՐՈՐԴ ՄԻՋՈՑԱՌՈՒՄԸ ՀԱՍՏԱՏԵԼՈՒ ՄԱՍԻՆ» N 1358-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի ընդունման անհրաժեշտությունը (նպատակը)
Հայաստանի Հանրապետության կառավարության 2020 թվականի օգոստոսի 13-ի N 1358-Լ որոշման մեջ փոփոխություններ և լրացումներ կատարելու մասին ընդունման անհրաժեշտությունը պայմանավորված է գործնականում ի հայտ եկած խնդիրները կարգավորելու համար:

 2. Ընթացիկ իրավիճակը և խնդիրները
Հայաստանի Հանրապետության կառավարության 2020 թվականի օգոստոսի 13-ի N 1358-Լ որոշման 1-ին կետի 1-ին ենթակետով սահմանված հավելվածի 5-րդ կետի 3-րդ ենթակետի ներկայիս խմբագրության համաձայն` տնտեսավարողը դադարում է համարվել միջոցառման շահառու, եթե` աջակցության ամսվան անմիջապես նախորդող ավարտված եռամսյակի ընթացքում նշված ոլորտների իրացման շրջանառությունը գերազանցել է նախորդ տարվա նույն եռամսյակի՝ նշված ոլորտների և համապատասխան ոլորտի իրացման շրջանառության 70%-ը։
Նշված կարգավորմամբ գործնականում առաջանում է տարընկալում առ այն, որ նշված դրույթը վերաբերելի է կոնկրետ տնտեսվարողին, այլ ոչ թե ոլորտին: Բացի այդ, որոշմամբ հստակեցված չէ, թե ինչպես է որոշվելու ընդհանուր հարկման ռեժիմում գործունեություն իրականացրած տնտեսվարող սուբյեկտների 2019 թվականին վերաբերող իրացման շրջանառության մեջ տուժած ոլորտին բաժին ընկնող մասը, քանի որ 2019 թվականի հաշվետու ժամանակաշրջաններին վերաբերող ԱԱՀ-ի և ակցիզային հարկի միասնական հաշվարկներով տնտեսական գործունեության դասակարգիչները չեն արտացոլվում: Տուժած ոլորտի նույնականացումը դառնում է անհնարին նաև նույնիսկ հաշվարկային փաստաթղթերի տվյալներով դիտարկելու դեպքում, քանի որ հարկային հաշիվներում (հաշիվ վավերագրերում) ծառայության անվանումները կարող են նշվել կամայական (օրինակ` «Ծառայության մատուցում»), իսկ ՀԴՄ կտրոններում ՀՀ օրենսդրությամբ սահմանված դեպքում կարող է ծառայության կամ ապրանքի անվանում ընդհանրապես չնշվել: Միաժամանակ, զբոսաշրջության ոլորտում բազմաթիվ են դեպքերը, երբ տնտեսվարողները, կախված գործարքի պայմանագրային պայմաններից, հաշվարկային փաստաթղթում արտացոլում են ամբողջ շրջանառությունը, այն դեպքում, երբ վերջիններիս իրացման շրջանառությունը գոյանում է միջնորդավճարներից, որը կազմում է հաշվարկային փաստաթղթում արտացոլված շրջանառության որոշակի տոկոսը: 
Բացի այդ, հաշվի առնելով այն հանգամանքը, որ որոշմամբ ՀՀ կառավարությունը նախատեսել է աջակցություն տրամադրել նաև 2019 թվականի հունիսի 30-ից հետո պետական գրանցում (հաշվառում) ստացած սուբյեկտներին, ուստի գործող ձևակերպմամբ նշված սուբյեկտների գծով համեմատելի տվյալներ չեն լինում, քանի որ վերջիններս չունեն 2019 թվականի 2-րդ եռամսյակի իրացման շրջանառություն:
Վերը նշված հանգամանքները գործնականում խնդիրներ են առաջացնում 2019 թվականի որոշակի ժամանակահատվածի համար տուժած ոլորտի իրացման շրջանառությունը նույնականացնելու (առանձնացնելու) տեսանկյունից: 
Մյուս կողմից, միջոցառման իմաստով տուժած ոլորտներում գործունեություն իրականացնող տնտեսավարող սուբյեկտները, որոնք 2020 թվականի երկրորդ եռամսյակի ընթացքում չեն ունեցել իրացման շրջանառություն, քանի որ կորոնավիրուսի տարածմամբ և տնտեսական գործունեության տեսակների նկատմամբ կիրառվող սահամանափակումների արդյունքում անհնար է դարձել նրանց գործունեության կազմակերպումը, չեն հանդիսացել միջոցառման շահառու և զրկվել են աջակցությունից։
Ըստ ՀՀ պետական եկամուտների կոմիտեի գնահատականների՝ սույն միջոցառման շահառու հանդիսացող և ՀՀ պաշտպանության նախարարության հետ հանրային սննդի ծառայությունների մատուցման գործող պայմանագրեր ունեցող ընկերությունների մոտ իրացման շրջանառության շուրջ 70%-ը բաժին է ընկնում ՀՀ պաշտպանության նախարարությանը մատուցած ծառայություններին, որի հետևանքով նշված սուբյեկտների ամբողջ շրջանառությամբ հաշվարկվող աջակցությունը դառնում է ոչ  նպատակային։ 
Ներկայիս կարգավորմամբ հարկային մարմինը ամենօրյա պարբերականությամբ տեղեկատվական բազայից արտածում է եկամտային հարկի և սոցիալական վճարի ամսական հաշվարկները, կատարում է միջոցառման շահառու հանդիսանալու պայմանների ուսումնասիրություն, ծանուցում է, այն պարագայում, երբ հարկ վճարողները այդ հաշվարկները հիմնականում ներկայացնում են ամսի 15-ից 20-ը ընկած ժամանակահատվածում: Ամենօրյա կտրվածքով տեղեկատվության արտածումը խնդիր է առաջացնում նաև այն դեպքում, երբ տնտեսվարող սուբյեկտը ներկայացնում է հաշվարկը, որի հիման վրա ծանուցվում է, այնուհետև ճշտում է նույն հաշվարկը և ստացվում է, որ արդեն իսկ ճշտված հաշվարկի տվյալներով վերջինս չի բավարարում միջոցառման պահանջներին: 

3.  Կարգավորման նպատակը և բնույթը
Իրավական ակտի նախագծի նպատակն է հստակեցնել Հայաստանի Հանրապետության կառավարության 2020 թվականի օգոստոսի 13-ի «Կորոնավիրուսի տնտեսական հետևանքների չեզոքացման քսաներեքերորդ միջոցառումը հաստատելու մասին» N 1358-Լ որոշման 1-ին կետի 1-ին ենթակետով հաստատված հավելվածի 5-րդ կետի 3-րդ ենթակետով սահմանված կարգավորումը, ինչպես նաև 2019 թվականի որևէ եռամսյակին վերաբերող ընդհանուր իրացման շրջանառությունից որևէ ոլորտի շրջանառության առանձնացնելու եղանակները: 
Փոփոխությամբ նախատեսվում է նաև ՀՀ պաշտպանության նախարարության հետ հանրային սննդի ծառայությունների մատուցման գործող պայմանագրեր ունեցող ընկերությունների աջակցության գործակիցը հաշվարկել առանց հաշվի առնելու ՀՀ պաշտպանության նախարարությանը մատուցած ծառայությունների իրացումից հասույթը։ 
Բացի այդ, հաշվի առնելով այն հանգամանքը, որ զբոսաշրջությանն ուղղակիորեն առնչվող ոլորտներում գրանցվել է իրացման շրջանառության էական անկում, փոփոխությամբ առաջարկվել է ոլորտային իրացման շրջանառությունների համեմատությունն առաջին անգամ սկսել իրականցնել 2020 թվականի երրորդ և չորրորդ եռամսյակի շրջանառությունները դիտարկելիս։ 
Միաժամանակ, փոփոխությամբ նախատեսվում է վերանայել աջակցության գործակցի հաշվարկման մեխանիզմը։ Մասնավորապես, առաջարկվում է աջակցության գործակիցը որոշել՝ հիմք ընդունելով շահառուի 2020 թվականի առաջին եռամսյակի տուժած ոլորտի և նույն եռամսյակի բոլոր գործունեության տեսակներից իրացման շրջանառության հարաբերակցությունը։ Արդյունքում, միջոցառման շահառու կդառնան նաև այն տնտեսավարող սուբյեկտները, որոնք 2020 թվականի երկրորդ եռամսյակի ընթացքում կորոնավիրուսի տարածմամբ և տնտեսական գործունեության տեսակների նկատմամբ կիրառվող սահամանափակումներով պայմանավորված չեն ունեցել իրացման շրջանառություն։
Հաշվի առնելով այն հանգամանքը, որ ՀՀ հարկային օրենսգրքով եկամտային հարկի և սոցիալական վճարի ամսական հաշվարկների ներկայացման ժամկետը սահմանված է մինչև տվյալ ամսվան հաջորդող ամսվա 20-ը, ինչպես նաև այն, որ ՀՀ կառավարության որոշմամբ սահմանված կարգավորումների համաձայն` հաշվի են առնվում նաև մինչև ամսի 31-ը ներկայացված ճշտումները, ուստի առաջարկվում է ծանուցման գործընթացն իրականացնել ամսի 20-ից հետո, բայց ոչ ուշ մինչև հաջորդ ամսվա 1-ին աշխատանքային օրը: 

4. Նախագծի մշակման գործընթացում ներգրավված ինստիտուտները և անձինք
Իրավական ակտի նախագիծը մշակվել է Հայաստանի Հանրապետության էկոնոմիկայի նախարարության և Հայաստանի Հանրապետության պետական եկամուտների կոմիտեի մասնագետների կողմից:

5. Ակնկալվող արդյունքը
Նախագծի ընդունումը հնարավորություն կընձեռի բացառել տարընկալումները և տնտեսվարող սուբյեկտների համար կանխատեսելի դարձնել միջոցառման շրջանակներում որևէ ոլորտի աջակցության դադարելու հիմքերը: 
